
   ສາທາລະນະ​ລັດ ປະຊາທິປະ​ໄຕ ປະຊາຊົນ​ລາວ
ສັນຕິພາບ ​ເອກະລາດ ປະຊາທິປະ​ໄຕ ​ເອກະ​ພາບ ວັດທະນະ​ຖາວອນ
ຄະນະ​ກຳມະການ​ຄຸ້ມຄອງຫຼັກ​ຊັບ






        ເລກ​ທີ        /ຄຄຊ







              ນະຄອນ​ຫຼວງວຽງຈັນ, ວັນ​ທີ
ຂໍ້ຕົກລົງ
ວ່າດ້ວຍການຄຸ້ມຄອງຕະຫຼາດຫຼັກຊັບ (ສະບັບປັບປຸງ) 
· ອີງຕາມ ກົດໝາຍວ່າດ້ວຍຫຼັກຊັບ (ສະບັບປັບປຸງ) ສະບັບເລກທີ 79/ສພຊ, 3 ທັນວາ 2019;
· ອີງ​ຕາມ​ ດໍາລັດວ່າດ້ວຍການຈັດຕັ້ງ ແລະ ເຄື່ອນໄຫວຂອງ ຄະນະກໍາມະການຄຸ້ມຄອງຫຼັກຊັບ ສະບັບເລກ ທີ 291/ນຍ, ລົງວັນທີ 5 ເມສາ 2021;
· ອີງຕາມ ໜັງສືສະເໜີຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ສະບັບເລກທີ 22/ສຄຄຊ, ລົງວັນທີ 11 ມີນາ 2022.
ປະທານ ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ຕົກລົງ:
ໝວດທີ 1
ບົດບັນຍັດທົ່ວໄປ
ມາດຕາ  1   ຈຸດປະສົງ
ຂໍ້ຕົກລົງສະບັບນີ້ກຳນົດ​ ຫຼັກການ, ລະບຽບການ ​ແລະ ມາດ​ຕະການ ກ່ຽວກັບການຄຸ້ມຄອງການ​ເຄື່ອນ​ໄຫວຂອງຕະຫຼາດຫຼັກຊັບ​ຢູ່ ສປປ ລາວ ​ເພື່ອເປັນບ່ອນອີງ ແລະ ອຳນວຍ​ຄວາມ​ສະດວກ ໃຫ້ແກ່ການເຄື່ອນໄຫວຂອງ ຕະຫຼາດຫຼັກຊັບ ແນໃສ່ສົ່ງ​ເສີມໃຫ້ຫົວໜ່ວຍດັ່ງກ່າວເຄື່ອນໄຫວຢ່າງມີ ​ປະສິດທິພາບ, ຄວາມເປັນລະບຽບ ຮຽບຮ້ອຍ, ໂປ່ງໃສ​ ແລະ ຍຸຕິທຳ. 
ມາດຕາ  2   (ປັບປຸງ) ການຄຸ້ມຄອງຕະຫຼາດຫຼັກຊັບ
ການຄຸ້ມຄອງຕະຫຼາດຫຼັກຊັບ ແມ່ນ ການອະນຸຍາດດໍາເນີນທຸລະກິດຕະຫຼາດຫຼັກຊັບ, ການຕິດຕາມ ກວດກາ ການດໍາເນີນທຸລະກິດ ແລະ ການເຄື່ອນໄຫວວຽກງານຂອງຕະຫຼາດຫຼັກຊັບ.
ມາດຕາ  3   (ໃໝ່) ການອະທິບາຍຄໍາສັບ
ຄໍາສັບທີ່ນໍາໃຊ້ໃນຂໍ້ຕົກລົງສະບັບນີ້ ມີຄວາມໝາຍ ດັ່ງນີ້:
1. ການໄລ່ລຽງທຸລະກໍາຫຼັກຊັບ ໝາຍເຖິງ ການປະມວນຍອດລວມສຸດທິຂອງຄູ່ຊື້ ຂາຍ ຫຼັກຊັບ ເພື່ອໄລ່ລຽງ ແລະ ຕັດຍອດ ສຸດທິ ກ່ຽວກັບ ຜົນຮັບ ແລະ ຜົນຈ່າຍ ທັງຈຳນວນ ຫຼັກຊັບ ແລະ ເງິນ ຂອງຄູ່ຊື້ ຂາຍ ຫຼັກຊັບ;
2. ທະນາຄານຕົວແທນເພື່ອການຊໍາລະ ໝາຍເຖິງ ທະນາຄານທຸລະກິດທີ່ໄດ້ຮັບການຮັບຮອງຈາກ ສໍານັກງານຄະນະກຳມະການຄຸ້ມຄອງຫຼັກຊັບ ໃຫ້ເປັນທະນາຄານຕົວແທນເພື່ອການຊໍາລະໃນວຽກງານຫຼັກຊັບ;
3. ສະມາຊິກຂອງຕະຫຼາດຫຼັກຊັບ ໝາຍເຖິງ ບໍລິສັດຫຼັກຊັບ ແລະ ສະມາຊິກອື່ນຕາມການກໍານົດຂອງຕະຫຼາດຫຼັກຊັບ;
4. ກົດລະບຽບຂອງບໍລິສັດ ໝາຍເຖິງ ລະບຽບການສະເພາະເພື່ອຮອງຮັບໃຫ້ແກ່​ການຈັດ​ຕັ້ງ ແລະ ເຄື່ອນ​ໄຫວພາຍໃນຂອງ​ຕະຫຼາດຫຼັກ​ຊັບ ຕາມການກຳນົດຂອງກົດໝາຍວິສາຫະກິດ;
5. ລະບຽບການພາຍໃນ ໝາຍເຖິງ ລະບຽບການທີ່ອອກໂດຍ ສະພາບໍລິຫານຂອງຕະຫຼາດຫຼັກຊັບ ເພື່ອຮອງຮັບໃຫ້ແກ່ການດຳເນີນທຸລະກິດຂອງຕະຫຼາດຫຼັກຊັບ ແລະ ຄຸ້ມຄອງການເຄື່ອນໄຫວຂອງຜູ້ມີສ່ວນຮ່ວມໃນຕະຫຼາດ ທີ່ຢູ່ພາຍໃຕ້ການຄຸ້ມຄອງຂອງຕົນ;
6. ການຕິດຕາມການຊື້ ຂາຍຫຼັກຊັບ ໝາຍເຖິງ ການຕິດຕາມການຊື້ ຂາຍຫຼັກຊັບ ເພື່ອຊອກໃຫ້ເຫັນເຖິງບັນຫາທີ່ສົງໃສວ່າ ຈະເປັນການຊື້ ຂາຍຫຼັກຊັບ ທີ່ບໍ່ຍຸຕິທໍາ;
7. ສະມາຊິກອິດສະລະ ໝາຍເຖິງ ສະມາຊິກສະພາບໍລິຫານຂອງຕະຫຼາດຫຼັກຊັບ ທີ່ບໍ່ມີສ່ວນກ່ຽວ ຂ້ອງ, ບໍ່ມີອິດທິພົນ ຫຼື ບໍ່ມີສ່ວນໄດ້ເສຍທາງຜົນປະໂຫຍດກັບບໍລິສັດ ເປັນຕົ້ນ ສາຍພົວພັນທາງທຸລະກິດ, ສາຍພົວພັນທາງຄອບຄົວ ແລະ ອື່ນໆ ຊຶ່ງສາມາດປະກອບຄຳເຫັນເປັນອິດສະລະ. 
ມາດຕາ  4   (ໃໝ່) ຫຼັກການການເຄື່ອນໄຫວຂອງຕະຫຼາດຫຼັກຊັບ 

ການເຄື່ອນໄຫວຂອງຕະຫຼາດຫຼັກຊັບ ໃຫ້ປະຕິບັດຕາມຫຼັກການ ດັ່ງນີ້:
1. ສອດຄ່ອງກັບ ກົດໝາຍ ແລະ ລະບຽບການ;
2. ປົກປ້ອງສິດ ແລະ ຜົນປະໂຫຍດຂອງ ຜູ້ລົງທຶນ;
3. ຮັບປະກັນຄວາມ ໂປ່ງໃສ, ຍຸຕິທໍາ ແລະ ສາມາດກວດສອບໄດ້;
4. ມີປະສິດທິພາບ, ວ່ອງໄວ ແລະ ທັນສະໄໝ.
ມາດຕາ  5   ຂອບ​ເຂດ​ການ​ນຳ​ໃຊ້
ຂໍ້ຕົກລົງສະບັບນີ້ນໍາໃຊ້ສໍາລັບ ຕະຫຼາດຫຼັກຊັບ ແລະ ພາກສ່ວນອື່ນທີ່ກ່ຽວຂ້ອງ ກັບການດໍາເນີນທຸລະກິດ ຕະຫຼາດຫຼັກຊັບ.
ໝວດທີ 2
ການຂໍອະນຸຍາດດໍາເນີນທຸລະກິດຕະຫຼາດຫຼັກຊັບ
ມາດຕາ  6   (ໃໝ່) ເງື່ອນໄຂການຂໍອະນຸຍາດດໍາເນີນທຸລະກິດຕະຫຼາດຫຼັກຊັບ
ເງື່ອນໄຂການຂໍອະນຸຍາດດໍາເນີນທຸລະກິດຕະຫຼາດຫຼັກຊັບ ໃຫ້ປະຕິບັດຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 119.
ມາດຕາ  7   (ໃໝ່) ເອກະສານປະກອບການຂໍອະນຸຍາດດໍາເນີນທຸລະກິດຕະຫຼາດຫຼັກຊັບ
ເອກະສານປະກອບການຂໍອະນຸຍາດດໍາເນີນທຸລະກິດຕະຫຼາດຫຼັກຊັບ ໃຫ້ປະຕິບັດຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 120.
ມາດຕາ  8   (ໃໝ່) ການພິຈາລະນາການຂໍອະນຸຍາດດໍາເນີນທຸລະກິດຕະຫຼາດຫຼັກຊັບ
ການພິຈາລະນາການຂໍອະນຸຍາດດໍາເນີນທຸລະກິດຕະຫຼາດຫຼັກຊັບ ໃຫ້ປະຕິບັດຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 121.
ມາດຕາ  9   (ໃໝ່) ການອອກໃບອະນຸຍາດດໍາເນີນທຸລະກິດຕະຫຼາດຫຼັກຊັບ
ການອອກໃບອະນຸຍາດດໍາເນີນທຸລະກິດຕະຫຼາດຫຼັກຊັບ ໃຫ້ປະຕິບັດຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 122.
ມາດຕາ  10   (ໃໝ່) ການຖອກ ແລະ ການນໍາໃຊ້ທຶນຈົດທະບຽນຂອງຕະຫຼາດຫຼັກຊັບ
ການຖອກ ແລະ ການນໍາໃຊ້ທຶນຈົດທະບຽນ ຂອງຕະຫຼາດຫຼັກຊັບ ໃຫ້ປະຕິບັດຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 125.
ໝວດທີ 3
ການ​ດໍາເນີນທຸລະກິດຂອງຕະຫຼາດ​ຫຼັກ​ຊັບ
ມາດຕາ  11   (ປັບປຸງ) ຂອບເຂດການດໍາເນີນທຸລະກິດຂອງຕະຫຼາດຫຼັກຊັບ
ຕະຫຼາດຫຼັກ​ຊັບ ຕ້ອງ​ດໍາເນີນທຸລະກິດ ຕາມຂອບເຂດ​ທີ່ໄດ້​ກຳນົດ​ໄວ້​ໃນ ​ກົດໝາຍ​ວ່າ​ດ້ວຍ​ຫຼັກ​ຊັບ (ສະ ບັບປັບປຸງ) ມາດຕາ 123.
ມາດຕາ  12   (ປັບປຸງ) ສິດ ແລະ ໜ້າທີ່ຂອງຕະຫຼາດຫຼັກຊັບ
ຕະຫຼາດຫຼັກຊັບ ມີສິດ ແລະ ໜ້າທີ່ ຕາມທີ່ໄດ້ກໍານົດໄວ້ໃນກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 124. ນອກຈາກນັ້ນ ຍັງມີສິດ ແລະ ໜ້າທີ່ເພີ່ມເຕີມ ດັ່ງນີ້:
1. ປັບປຸງກົດລະບຽບຂອງບໍລິສັດ ເພື່ອໃຫ້ສອດຄ່ອງກັບ ກົດໝາຍ ແລະ ລະບຽບການທີ່ກ່ຽວຂ້ອງ; 
2. ສະ​ເໜີຂໍຂໍ້ມູນເພີ່ມເຕີມຈາກ ​ສະ​ມາ​ຊິກ​ຂອງ​ຕະຫຼາດຫຼັກ​ຊັບ, ບໍ​ລິ​ສັດ​ຈົດ​ທະ​ບຽນ ແລະ ພາກສ່ວນອື່ນທີ່ກ່ຽວຂ້ອງ ເພື່ອນໍາມາປະກອບເປັນຂໍ້ມູນໃນການຕິດຕາມກວດກາການຊື້ ຂາຍຫຼັກຊັບທີ່ບໍ່ຍຸຕິທໍາ ແລະ ເປັນ​ຂໍ້​ມູນໃນການ​​ເປີດ​ເຜີຍ​ຜ່ານເວັບໄຊຂອງ ​ຕະຫຼາດຫຼັກຊັບ; 
3. ເກັບ​ຄ່າທຳນຽມ ກ່ຽວກັບ​ການ​ຊື້ ຂາຍ​ຫຼັກ​ຊັບ ຕາມການກຳນົດຂອງ ຄະນະກຳມະການຄຸ້ມຄອງຫຼັກຊັບ ​ແລະ ຄ່າທຳນຽມ​ອື່ນ ຕາມການກຳນົດໄວ້ໃນກົດໝາຍ ແລະ ລະບຽບການທີ່ກ່ຽວຂ້ອງ; 
4. ອະນຸຍາດ ແລະ ຖອນ ການຈົດທະບຽນຫຼັກຊັບຂອງ ບໍລິສັດອອກຈຳໜ່າຍຫຼັກຊັບ ລວມທັງ ພັນ ທະບັດລັດຖະການ ພ້ອມທັງເປີດ ເຜີຍໃຫ້ມວນຊົນຊາບ ຜ່ານຊ່ອງທາງການເປີດເຜີຍຂໍ້ມູນຂອງຕະຫຼາດຫຼັກຊັບ ພາຍໃນເວລາ 2 ວັນ ລັດຖະການ ນັບແຕ່ວັນໄດ້ຮັບອະນຸຍາດ ແລະ ໄດ້ຖອນ ການຈົດທະບຽນຫຼັກຊັບ ເປັນຕົ້ນໄປ; 
5. ຂຶ້ນເຄື່ອງໝາຍ​ເຕືອນ ແລະ ເຄື່ອງໝາຍຫ້າມຊື້​ ຂາຍຫຼັກ​ຊັບ ຕາມ​ທີ່ໄດ້ກໍານົດໄວ້ໃນລະບຽບການ​ທີ່​ກ່ຽວ​ຂ້ອງກັບ​ການ​ການ​ຊື້​ ຂາຍຫຼັກ​ຊັບ​ຂອງ​ຕະຫຼາດຫຼັກ​ຊັບ ຫຼື ຕາມຄໍາສັ່ງຂອງອົງການທີ່ມີສິດອຳນາດກ່ຽວຂ້ອງ; 
6. ໂຈະການຊື້ ຂາຍຫຼັກຊັບ ໃດໜຶ່ງ, ບາງສ່ວນ ຫຼື ທັງໝົດ ເປັນເວລາບໍ່ເກີນ 1 ວັນ ລັດຖະການ ໃນກໍລະນີ ໃດໜຶ່ງ ຫຼື ທັງໝົດ ດັ່ງນີ້: 
6.1 ລະບົບຊອບແວ ແລະ ລະບົບຮາດແວ ສໍາລັບການ ຈົດທະບຽນຫຼັກຊັບ, ຊື້ ຂາຍຫຼັກຊັບ, ໄລ່ລຽງທຸລະກໍາຫຼັກຊັບ ຂັດຂ້ອງສ່ວນໃດສ່ວນໜຶ່ງ ຫຼື ທັງໝົດ ຊຶ່ງມີຜົນກະທົບຕໍ່ ການຊື້ ຂາຍຫຼັກຊັບ ໃດໜຶ່ງ ຫຼື ທັງໝົດ;
6.2 ການຊື້ ຂາຍຫຼັກຊັບ  ເໜັງຕີງທີ່ຜິດປົກກະຕິ ຫຼື ສົງໃສວ່າເປັນການຊື້ ຂາຍຫຼັກຊັບທີ່ບໍ່ຍຸຕິທໍາ ຊຶ່ງສົ່ງ ຫຼື ອາດສົ່ງຜົນກະທົບຢ່າງຮ້າຍແຮງຕໍ່ຜູ້ລົງທຶນ ແລະ ຕະຫຼາດຫຼັກຊັບ;
6.3 ບໍ​ລິ​ສັດ​ຈົດ​ທະ​ບຽນ ບໍ່​ສາ​ມາດ​ແກ້ໄຂສາເຫດທີ່​ພາ​ໃຫ້ຫຼັກ​ຊັບຂອງຕົນ ທີ່ຖືກຂຶ້ນເຄື່ອງໝາຍເຕືອນ ຫຼື ເຄື່ອງໝາຍຫ້າມການຊື້ ຂາຍຫຼັກຊັບຂອງຕົນ;
6.4 ມີການສະເໜີໃຫ້ຕະຫຼາດຫຼັກຊັບ ຫ້າມ​ການ​ຊື້ ຂາຍ ຈາກອົງການທີ່ມີສິດອໍານາດ ເພື່ອ​ປົກ​ປ້ອງ​ສິດ ແລະ ຜົນ​ປະ​ໂຫຍດ​ຂອງ​ຜູ້​ລົງ​ທຶນ ຫຼື ພາກສ່ວນອື່ນທີ່ກ່ຽວຂ້ອງ ເພື່ອຮັກສາ​ສະ​ຖຽນ​ລະ​ພາບ ແລະ ຄວາມ​ປອດ​ໄພ​ຂອງ​ຕະຫຼາດຫຼັກ​ຊັບ;
6.5 ເກີດເຫດສຸດວິໄສໃດໜຶ່ງ ຫຼື ເຫດການອື່ນໆ.
ຕະຫຼາດຫຼັກຊັບ ຕ້ອງລາຍງານ ກ່ຽວກັບການໂຈະ ການຊື້ ຂາຍຫຼັກຊັບ ຕາມທີ່ໄດ້ກໍານົດໄວ້ໃນ ຂໍ້ 6 ຂອງມາດຕານີ້ ພ້ອມດ້ວຍເຫດຜົນ ແລະ ວິທີການແກ້ໄຂ ຕໍ່ກັບການໂຈະດັ່ງກ່າວ ໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ຊາບ ພາຍໃນເວລາ 1 ວັນ ລັດຖະການ ຖັດໄປ. ກໍລະນີການໂຈະ ເປັນເວລາຫຼາຍກວ່າ 1 ວັນ ລັດຖະການ ຕ້ອງຂໍອະນຸຍາດຈາກ ສໍານັກງານຄະນະກໍາມະການຄຸ້ມຄອງຫຼັກຊັບ ເສຍກ່ອນ ພ້ອມທັງລາຍງານເຫດຜົນ ແລະ ວິທີການແກ້ໄຂ ຕໍ່ກັບການໂຈະດັ່ງກ່າວ.
7. ພິຈາລະນາການ ອອກ ແລະ ຍົກເລີກ ລະຫັດການຊື້ ຂາຍຫຼັກຊັບຂອງຜູ້ລົງທຶນຕ່າງປະເທດ; ຮັບຮອງ ແລະ ຖອນ ການເປັນສະມາຊິກຂອງຕະຫຼາດຫຼັກຊັບ; 
8. ນໍາສົ່ງ​ລະ​ບຽບ​ການຕ່າງໆທີ່ ກ່ຽວຂ້ອງ​ກັບການດຳເນີນທຸລະກິດຂອງຕະຫຼາດຫຼັກຊັບ ແລະ ລະບຽບການເພື່ອຄຸ້ມຄອງການເຄື່ອນໄຫວຂອງຜູ້ມີສ່ວນຮ່ວມຕະຫຼາດທຶນພາຍໃຕ້ການຄຸ້ມຄອງຂອງຕົນ ​ເພື່ອຂໍການ​ເຫັນ​ດີ​ ຈາກ ​ສຳ​ນັກ​ງານຄະ​ນະ​ກຳມະ​ການ​ຄຸ້ມ​ຄອງຫຼັກ​ຊັບ ກ່ອນສະເໜີຕໍ່ສະພາບໍລິຫານ ພິຈາລະນາຮັບຮອງ; 
9. ຕິດຕາມການເຄື່ອນໄຫວຊື້ ຂາຍຫຼັກຊັບຂອງ ຜູ້ລົງທຶນ, ພະນັກງານຂອງຕົນ, ການເຄື່ອນໄຫວຂອງສະມາຊິກຕະຫຼາດຫຼັກຊັບ ແລະ ການເປີດເຜີຍຂໍ້ມູນຂອງບໍລິສັດຈົດທະບຽນ. ພ້ອມທັງ ຕິດຕາມ ແລະ ຊຸກຍູ້ ຜູ້ລົງທຶນ ໃຫ້ເປີດເຜີຍຂໍ້ມູນ ກ່ຽວກັບການຖືຄອງຫຼັກຊັບຂອງຕົນ ຕາມທີ່ໄດ້ກໍານົດໄວ້ໃນ ກົດໝາຍ ແລະ ລະບຽບການທີ່ກ່ຽວຂ້ອງ; 
10. ເກັບຮັກສາຂໍ້ມູນ ທີ່ກ່ຽວຂ້ອງກັບ ການຈົດທະບຽນຫຼັກຊັບ, ທຸລະກໍາການຊື້ ຂາຍຫຼັກຊັບ, ການໄລ່ລຽງທຸລະກໍາຫຼັກຊັບ ແລະ ຂໍ້ມູນອື່ນທີ່ກ່ຽວຂ້ອງກັບການດໍາເນີນທຸລະກິດຂອງຕະຫຼາດຫຼັກຊັບ ໄວ້ເປັນຄວາມລັບ ຍົກເວັ້ນ ກໍລະນີມີການຮ້ອງຂໍຂໍ້ມູນຂອງອົງການລັດທີ່ມີສິດອໍານາດກ່ຽວຂ້ອງ; 
11. ລາຍງານຂໍ້ມູນ ທີ່ກ່ຽວຂ້ອງກັບການດໍາເນີນທຸລະກິດ, ການຊື້ ຂາຍຫຼັກຊັບທີ່ບໍ່ຍຸຕິທໍາ, ການປ່ຽນ ແປງສະມາຊິກສະພາບໍລິຫານ ແລະ ຄະນະອໍານວຍການຂອງຕະຫຼາດຫຼັກຊັບ ຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ; ສະໜອງຂໍ້ມູນທີ່ກ່ຽວຂ້ອງກັບການດໍາເນີນທຸລະກິດຂອງຕະຫຼາດຫຼັກຊັບ ເປັນຕົ້ນ ການຈົດທະບຽນຫຼັກຊັບ, ການຊື້ ຂາຍຫຼັກຊັບ, ການໄລ່ລຽງທຸລະກໍາຫຼັກຊັບ ແລະ ຂໍ້ມູນອື່ນທີ່ກ່ຽວຂ້ອງກັບຕະຫຼາດຫຼັກຊັບ ຕາມການຮຽກຮ້ອງຂອງ ຄະນະກວດກາຂອງສໍານັກງານຄະນະກຳມະການຄຸ້ມຄອງຫຼັກຊັບ, ເຈົ້າໜ້າທີ່ສືບສວນ-ສອບສວນ ແລະ ພາກສ່ວນອື່ນທີ່ກ່ຽວຂ້ອງ; 
12. ກວດ​ກາ ສະ​ມາ​ຊິກຂອງ​ຕະຫຼາດຫຼັກຊັບ ແລະ ພາກສ່ວນອື່ນທີ່ກ່ຽວຂ້ອງ ພ້ອມທັງສະເໜີໃຫ້ຜູ້ທີ່ຖືກກວດກາ ປະ​ຕິບັດຕາມບົດບັນທຶກການກວດກາ ແລະ ແກ້ໄຂຂໍ້ຄົງຄ້າງຂອງຕົນ ຕາມ​ທີ່ໄດ້ກໍານົດໄວ້ໃນລະ​ບຽບ​ການ​ຂອງຕະຫຼາດຫຼັກຊັບ; 
13. ສ້າງຊ່ອງທາງຮັບຄໍາຮ້ອງຮຽນຈາກ ຜູ້ລົງທຶນໃນຫຼັກຊັບ, ໄກ່ເກ່ຍຂໍ້​ຂັດ​ແຍ່ງ ລະຫວ່າງ ສະມາຊິກຂອງຕະຫຼາດຫຼັກຊັບ ດ້ວຍກັນ ຫຼື ຂໍ້ຂັດແຍ່ງທີ່ຕິດພັນກັບພາກສ່ວນທີ່ຕົນຄຸ້ມຄອງ ໂດຍສະເພາະຂໍ້ຂັດແຍ່ງທີ່ຕິດພັນກັບ ​ທຸ​ລະ​ກໍາຊື້ ຂາຍຫຼັກ​ຊັບ; 
14. ປະຕິບັດ​ພັນທະ​ ກ່ຽວກັບ ​ຄ່າ​ທໍານຽ​ມ, ພັນທະອາກອນ ແລະ ພັນທະອື່ນຕາມທີ່ໄດ້ກໍານົດໄວ້ໃນກົດໝາຍ ແລະ ລະບຽບການທີ່ກ່ຽວຂ້ອງ; 
15. ຕິດຕາມ ສະຖານະພາບການເປັນບໍລິສັດຈົດທະບຽນ, ການປະຕິບັດຫຼັກການຄຸ້ມຄອງບໍລິຫານ (Corporate Governance), ການປະຕິບັດມາດຕະຖານສາກົນດ້ານການລາຍງານການເງິນ (IFRS) ແລະ ອື່ນໆ ຂອງບໍລິສັດຈົດທະບຽນ ຕາມທີ່ໄດ້ກໍານົດໄວ້ໃນກົດໝາຍ ແລະ ລະບຽບການທີ່ກ່ຽວຂ້ອງ; 
16. ຄົ້ນຄວ້າ ສ້າງ, ຝຶກອົບຮົມ ແລະ ຈັດສອບເສັງ ຫຼັກສູດນັກວິຊາຊີບທຸລະກິດຫຼັກຊັບ ໂດຍການປະ ສານສົມທົບກັບພາກສ່ວນອື່ນທີ່ກ່ຽວຂ້ອງ; ໂຄສະນາ ແລະ ເຜີຍແຜ່ຄວາມຮູ້ ກ່ຽວກັບວຽກງານຫຼັກຊັບໃຫ້ແກ່ ມວນຊົນ, ຜູ້ລົງທຶນ ຫຼື ພາກສ່ວນອື່ນທີ່ກ່ຽວຂ້ອງ; 
17. ສ້າງແຜນການກວດກາ ແລະ ປະເມີນລະບົບເຕັກໂນໂລຊີຂໍ້ມູນຂ່າວສານ (ລະບົບຊອບແວ ແລະ ລະບົບຮາດແວ) ຂອງ ຕະຫຼາດຫຼັກຊັບ ຢ່າງເປັນປົກກະຕິ ພ້ອມທັງລາຍງານຕໍ່ ສະພາບໍລິຫານ, ຜູ້ຖືຮຸ້ນຂອງຕະ ຫຼາດຫຼັກຊັບ ແລະ ສໍານັກງານຄະນະກໍາມະການຄຸ້ມຄອງຫຼັກຊັບ ຊາບ ໃນ 6 ເດືອນຕົ້ນປີ ແລະ ປະຈໍາປີ; 
18. ຕິດຕາມພະນັກງານຂອງຕະຫຼາດຫຼັກຊັບ ໃນການປະຕິບັດ ສິດ ແລະ ໜ້າທີ່ ຂອງຕົນໃຫ້ສອດຄ່ອງຕາມກົດໝາຍ ແລະ ລະບຽບການກ່ຽວຂ້ອງກັບວຽກງານຫຼັກຊັບ, ບໍາລຸງກໍ່ສ້າງພະນັກງານຂອງຕະຫຼາດຫຼັກຊັບ; 
19. ລາຍງານມະຕິກອງປະຊຸມຜູ້ຖືຮຸ້ນແຕ່ລະຄັ້ງ ຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ເພື່ອຊາບ; 
20. ນໍາໃຊ້ສິດ ແລະ ປະຕິບັດໜ້າທີ່ອື່ນ ຕາມທີ່ໄດ້ກໍານົດໄວ້ໃນກົດໝາຍ ແລະ ຕາມການກໍານົດຂອງ ຄະນະກໍາມະການຄຸ້ມຄອງຫຼັກຊັບ.
ມາດຕາ  13   (ປັບປຸງ) ການຈົດທະບຽນຫຼັກຊັບ
ການຈົດທະບຽນຫຼັກຊັບ ຕ້ອງສ້າງເປັນລະບຽບການສະເພາະ ​ຊຶ່ງ​ລະບຽບດັ່ງກ່າວປະກອບດ້ວຍເນື້ອໃນຕົ້ນຕໍ ດັ່ງນີ້: 
1. ການຈົດທະບຽນ;
2. ສິດ ແລະ ພັນທະຂອງ ບໍລິສັດຈົດທະບຽນ;
3. ການຕິດຕາມ ກວດກາ ແລະ ຄຸ້ມຄອງ ບໍລິສັດຈົດທະບຽນ;

4. ການຟື້ນຟູກິດຈະການ;
5. ການຖອນການຈົດທະບຽນ;
6. ສິດໃນການຮັບ ແລະ ການເຂົ້າເຖິງຂໍ້ມູນຂອງ ບໍລິສັດຈົດທະບຽນ;

7. ການບໍລິການຕ່າງໆ ທີ່ກ່ຽວຂ້ອງກັບບໍລິສັດຈົດທະບຽນ ແລະ ອັດຕາຄ່າທຳນຽມ;

8. ສິດໃນການສະເໜີ ແລະ ແນະນຳບັນຫາຕ່າງໆ ທີ່ຕິດພັນກັບບໍລິສັດຈົດທະບຽນ;
9. ເນື້ອໃນອື່ນ ຕາມການກໍານົດຂອງ ຕະຫຼາດຫຼັກຊັບ.
ມາດຕາ  14   (ປັບປຸງ) ການຊື້ ຂາຍຫຼັກຊັບ
ການຊື້ ຂາຍຫຼັກຊັບ ຕ້ອງສ້າງເປັນລະບຽບການສະເພາະ​ ຊຶ່ງລະບຽບດັ່ງກ່າວ ຕ້ອງປະກອບດ້ວຍເນື້ອໃນຕົ້ນຕໍ ດັ່ງນີ້: 
1. ວັນ ແລະ ເວລາ ໃນການຊື້ ຂາຍຫຼັກຊັບ;

2. ສະກຸນເງິນທີ່ໃຊ້ຊໍາລະໃນການຊື້ ຂາຍຫຼັກຊັບ;
3. ການໂຈະການຊື້ ຂາຍຫຼັກຊັບ;
4. ມາດຕະການແກ້ໄຂໃນເວລາທີ່ລະບົບຊື້ ຂາຍຫຼັກຊັບຂັດຂ້ອງ;
5. ການກໍານົດລາຄາຊື້ ຂາຍຫຼັກຊັບຈົດທະບຽນຄັ້ງທໍາອິດ;
6. ຂອບເຂດການເໜັງຕີງຂອງລາຄາຫຼັກຊັບພາຍໃນມື້;
7. ວິທີການສົ່ງຂໍ້ມູນການສະເໜີລາຄາຊື້ ຂາຍຫຼັກຊັບ;
8. ຫຼັກການບັນລຸການຊື້ ຂາຍຫຼັກຊັບ;
9. ການຊື້ ຂາຍຫຼັກຊັບຈໍານວນຫຼາຍ;
10. ຜູ້ສ້າງສະພາບຄ່ອງໃນຕະຫຼາດຫຼັກຊັບ;
11. ວິທີການ ແລະ ກົນໄກ ໃນການຈັບຄູ່ຄຳສັ່ງຊື້ ຂາຍຫຼັກຊັບ;

12. ອັດຕາຄ່າທຳນຽມຕ່າງໆ ທີ່ຕິດພັນກັບການຊື້ ຂາຍຫຼັກຊັບ;
13. ການຂຶ້ນເຄື່ອງໝາຍຫຼັກຊັບ;
14. ຂໍ້ມູນຂ່າວສານທີ່ຈໍາເປັນ ກ່ຽວກັບການຊື້ ຂາຍຫຼັກຊັບ ເພື່ອແຈ້ງໃຫ້ແກ່ສະມາຊິກ ແລະ ຜູ້ມີສ່ວນຮ່ວມຊື້ ຂາຍຫຼັກຊັບ ຊາບ; 

15. ເນື້ອໃນອື່ນ ຕາມການກໍານົດຂອງ ຕະຫຼາດຫຼັກຊັບ.
ມາດຕາ  15   (ປັບປຸງ) ການໄລ່ລຽງທຸລະ​ກຳຫຼັກ​ຊັບ 
ການໄລ່ລຽງທຸລະ​ກຳ​ຫຼັກ​ຊັບ ຕ້ອງສ້າງເປັນລະບຽບການສະເພາະ ຊຶ່ງລະບຽບດັ່ງກ່າວ ຕ້ອງປະກອບດ້ວຍເນື້ອໃນຕົ້ນຕໍ ດັ່ງນີ້: 
1. ຜູ້ມີສ່ວນຮ່ວມໃນການໄລ່ລຽງທຸລະກໍາຫຼັກຊັບ;
2. ເງື່ອນໄຂ, ສິດ ແລະ ໜ້າທີ່ ຂອງແຕ່ລະຜູ້ມີສ່ວນຮ່ວມໃນການໄລ່ລຽງທຸລະກໍາຫຼັກຊັບ; 
3. ເວລາ ແລະ ຂັ້ນຕອນ ການໄລ່ລຽງທຸລະກໍາຫຼັກຊັບ;
4. ອັດຕາຄ່າທຳນຽມຕ່າງໆ ກ່ຽວກັບການໄລ່ລຽງທຸລະ​ກຳ​ຫຼັກ​ຊັບ;  
5. ເນື້ອໃນອື່ນ ຕາມການກໍານົດຂອງ ຕະຫຼາດຫຼັກຊັບ.
ມາດຕາ  16   (ປັບປຸງ) ການ​ຄຸ້ມ​ຄອງກອງ​ທຶນ​ປົກ​ປ້ອງ​ຄວາມ​ສ່ຽງ​ຈາກການໄລ່ລຽງ ແລະ ຫັກບັນຊີ 
ການ​ຄຸ້ມ​ຄອງກອງ​ທຶນ​ປົກ​ປ້ອງ​ຄວາມ​ສ່ຽງຈາກການໄລ່ລຽງ ແລະ ຫັກບັນຊີ ຕ້ອງສ້າງເປັນລະບຽບການສະເພາະ ຊຶ່ງລະບຽບດັ່ງກ່າວ ຕ້ອງປະກອບດ້ວຍເນື້ອໃນຕົ້ນຕໍ ດັ່ງນີ້: 
1. ຂັ້ນ​ຕອນ​ ການ​ສ້າງ​ຕັ້ງ​ ​ແລະ ການ​ປະກອບ​ເງິນ​ເຂົ້າ ​ກອງ​ທຶນ​ປົກ​ປ້ອງ​ຄວາມ​ສ່ຽງຈາກການໄລ່ລຽງ ແລະ ຫັກບັນຊີ;

2. ເງື່ອນໄຂ, ສິດ ແລະ ພັນທະ ຂອງສະມາຊິກກອງ​ທຶນ​ປົກ​ປ້ອງ​ຄວາມ​ສ່ຽງຈາກການໄລ່ລຽງ ແລະ ຫັກບັນຊີ;
3. ການນຳໃຊ້ກອງທຶນປົກປ້ອງຄວາມສ່ຽງຈາກການໄລ່ລຽງ ແລະ ຫັກບັນຊີ;

4. ການ​ສິ້ນ​ສຸດ​ການ​ເປັນ​ສະມາຊິກກອງ​ທຶນ​ປົກ​ປ້ອງ​ຄວາມ​ສ່ຽງຈາກການໄລ່ລຽງ ແລະ ຫັກບັນຊີ; 

5. ການ​ຄຸ້ມ​ຄອງ​, ການ​ບໍລິຫານ,​ ​ ການ​ນໍາ​ໃຊ້ ​ແລະ ການທົດແທນຄືນ ກອງ​ທຶນ​ປົກ​ປ້ອງ​ຄວາມ​ສ່ຽງຈາກການໄລ່ລຽງ ແລະ ຫັກບັນຊີ;
6. ໜ້າທີ່ຂອງ ຕະຫຼາດຫຼັກຊັບ ໃນການບໍລິຫານກອງ​ທຶນ​ປົກ​ປ້ອງ​ຄວາມ​ສ່ຽງຈາກການໄລ່ລຽງ ແລະ ຫັກບັນຊີ; 
7. ເນື້ອໃນອື່ນ ຕາມການກໍານົດຂອງ ຕະຫຼາດຫຼັກຊັບ.
ມາດຕາ  17   ການຕິດຕາມການຊື້ ຂາຍຫຼັກຊັບ
ການຕິດຕາມການຊື້ ຂາຍຫຼັກຊັບ ຕ້ອງສ້າງເປັນລະບຽບການສະເພາະ ຊຶ່ງລະບຽບດັ່ງກ່າວ ຕ້ອງປະກອບດ້ວຍເນື້ອໃນຕົ້ນຕໍ ດັ່ງນີ້: 
1. ພາກສ່ວນຮັບຜິດຊອບໃນການຕິດຕາມການຊື້ ຂາຍຫຼັກຊັບ;
2. ສິດ ແລະ ໜ້າທີ່ຂອງພາກສ່ວນຮັບຜິດຊອບໃນການຕິດຕາມການຊື້ ຂາຍຫຼັກຊັບ;
3. ວິທີການໃນການຕິດຕາມການຊື້ ຂາຍຫຼັກຊັບ;
4. ການລາຍງານຜົນການຕິດຕາມການຊື້ ຂາຍຫຼັກຊັບ;
5. ວິທີການ ປ້ອງກັນ ແລະ ແກ້ໄຂ ການຊື້ ຂາຍຫຼັກຊັບທີ່ບໍ່ຍຸຕິທຳ;

6. ການຕິດຕາມ ກວດກາ ການສົ່ງຄໍາສັ່ງຊື້ ຂາຍຫຼັກຊັບຂອງສະມາຊິກ;

7. ການຊີ້ແຈງ ແລະ ການແກ້ໄຂ ກ່ຽວກັບຂ່າວລືຂອງບໍລິສັດຈົດທະບຽນ ແລະ ຂ່າວລືໃນການຊື້ ຂາຍຫຼັກຊັບ;

8. ມາດຕະການຕໍ່ຜູ້ລະເມີດ;
9. ເນື້ອໃນອື່ນ ຕາມການກໍານົດຂອງ ຕະຫຼາດຫຼັກຊັບ.
ມາດຕາ  18   (ປັບປຸງ) ການປ່ຽນແປງທີ່ຕ້ອງ ຂໍອະນຸຍາດ ແລະ ລາຍງານ
ຕະຫຼາດຫຼັກຊັບ ຈະປ່ຽນແປງ​ສິ່ງໃດໜຶ່ງ ​ຕ້ອງ​ໄດ້​ຮັບ​ອະນຸຍາດຈາກ ສໍານັກງານຄະນະກຳມະການຄຸ້ມຄອງຫຼັກຊັບ ມີ​ດັ່ງ​ນີ້:
1. ຊື່, ສະຖານ​ທີ່​ຕັ້ງ, ການແຍກ, ການ​ຄວບ ຫຼື ການ​ຍຸບ​ເລີກ​ ແລະ ການໂອນກິດຈະການ ຂອງຕະຫຼາດ​ຫຼັກ​ຊັບ;

2. ​ປະ​ເພດການ​ເຄື່ອນ​ໄຫວໃຫ້​ບໍລິການ;

3. ການ​ໂຈະ​ການ​ບໍລິການ​ໃດ​ໜຶ່ງ ຫຼື ທັງ​ໝົດ ຊົ່ວຄາວ ຫຼື ບໍ່ມີກໍານົດ;

4. ການ​ເປີດ​​ບໍລິການ​ໃດ​ໜຶ່ງ ຫຼື ທັງ​ໝົດ ຄືນໃໝ່; 

5. ​​ຊົ່ວ​ໂມງ ​ແລະ ຊ່ວງ​ເວລາ ​ການ​ຊື້ ຂາຍ​ຫຼັກ​ຊັບ;

6. ການ​ປັບປຸງ ​​ແບບ​ວິທີ​ການ ​ແລະ ກົນ​ໄກການ​ຊື້ ຂາຍ​ຫຼັກ​ຊັບ;

7. ການລົງທຶນໃນກິດຈະການ ຫຼື ໂຄງການໃດໜຶ່ງທີ່ຢູ່ນອກແຜນ.
ສໍານັກງານຄະນະກຳມະການຄຸ້ມຄອງຫຼັກຊັບ ຈະ​ພິຈາລະນາອະນຸຍາດການຂໍປ່ຽນແປງ ຕາມທີ່ໄດ້ກໍານົດໄວ້ໃນ ວັກທີໜຶ່ງ ຂອງມາດຕານີ້ ພາຍໃນ​ເວລາ 30 ​ວັນ ນັບ​ແຕ່​ວັນໄດ້​ຮັບ​ຄຳ​ຮ້ອງ​ຂໍ​ປ່ຽນແປງ​ ຖືກຕ້ອງ ແລະ ຄົບຖ້ວນ ເປັນ​ຕົ້ນ​ໄປ. ໃນກໍລະນີປະຕິເສດ ກໍຕ້ອງແຈ້ງຕອບຢ່າງເປັນລາຍລັກອັກສອນ ພ້ອມດ້ວຍເຫດຜົນ.
ໃນເວລາພິຈາລະນາຫາກເຫັນວ່າມີຄວາມຈໍາເປັນ ສໍານັກງານຄະນະກໍາມະການຄຸ້ມຄອງຫຼັກຊັບ ມີສິດທວງເອົາ ເອກະສານ ແລະ ຂໍ້ມູນເພີ່ມເຕີມ ຫຼື ເຊີນພາກສ່ວນທີ່ກ່ຽວຂ້ອງມາ ຊີ້ແຈງ ຫຼື ໃຫ້ຂໍ້ມູນ.
ການປ່ຽນແປງທີ່ຕ້ອງລາຍງານຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ເພື່ອຊາບ ມີດັ່ງນີ້:
1. ການປ່ຽນແປງ ສະມາຊິກສະພາບໍລິຫານ, ຄະນະອໍານວຍການ ແລະ ຄະນະກໍາມະການກວດກາພາຍໃນ;
2. ການເພີ່ມ, ຫຼຸດ, ແຍກ ຫຼື ຄວບພະແນກຂອງ ຕະຫຼາດຫຼັກຊັບ.
ມາດຕາ  19   (ປັບປຸງ) ສະມາຊິກຂອງຕະຫຼາດຫຼັກຊັບ
ຕະຫຼາດຫຼັກຊັບ ຕ້ອງສ້າງລະບຽບ ກ່ຽວກັບການເປັນສະມາຊິກຂອງຕະຫຼາດຫຼັກຊັບ ບົນພື້ນຖານການຜັນຂະຫຍາຍ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 136. ຊຶ່ງລະບຽບການດັ່ງກ່າວ ປະກອບດ້ວຍເນື້ອໃນຕົ້ນຕໍ ດັ່ງນີ້:
1. ປະເພດສະມາຊິກ;

2. ເງື່ອນໄຂ ແລະ ຂັ້ນຕອນ ສຳລັບການສະເໜີເຂົ້າເປັນສະມາຊິກ, ການໂຈະ, ການຖອນ ແລະ ການຮັບເຂົ້າເປັນສະມາຊິກຄືນໃໝ່;

3. ສິດ ແລະ ໜ້າທີ່ ຂອງສະມາຊິກ;

4. ປະເພດຂໍ້ມູນ ທີ່ສະມາຊິກຈະຕ້ອງສະໜອງໃຫ້ຕະຫຼາດຫຼັກຊັບ ພ້ອມທັງໄລຍະເວລາໃນການສະ    ໜອງ;

5. ປະເພດການບໍລິການທີ່ຕະຫຼາດຫຼັກຊັບ ສະໜອງໃຫ້ແກ່ສະມາຊິກ ແລະ ອັດຕາຄ່າທຳນຽມຕ່າງໆທີ່ກ່ຽວຂ້ອງ;

6. ການຕິດຕາມ ກວດກາ ແລະ ຄຸ້ມຄອງ ສະມາຊິກ ເປັນຕົ້ນແມ່ນ ການແຍກ ແລະ ຄຸ້ມຄອງ ບັນຊີຫຼັກຊັບ ແລະ ບັນຊີເງິນຂອງ ລູກຄ້າອອກຈາກ ບັນຊີຫຼັກຊັບ ແລະ ບັນຊີເງິນຂອງ ສະມາຊິກ;

7. ມາດຕະການຕໍ່ສະມາຊິກທີ່ລະເມີດລະບຽບການ;
8. ເນື້ອໃນອື່ນ ຕາມການກໍານົດຂອງ ຕະຫຼາດຫຼັກຊັບ.
ໝວດ​ທີ 4
ໂຄງປະກອບການຈັດຕັ້ງຂອງຕະຫຼາດຫຼັກຊັບ
ມາດຕາ  20   (ປັບປຸງ) ໂຄງປະກອບການຈັດຕັ້ງຂອງຕະຫຼາດຫຼັກຊັບ
ໂຄງປະກອບການຈັດຕັ້ງຂອງຕະຫຼາດຫຼັກຊັບ ໃຫ້ປະຕິບັດຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 126.
ມາດຕາ  21   (ປັບປຸງ) ກອງປະຊຸມຜູ້ຖື​ຮຸ້ນ 
ກອງປະຊຸມຜູ້ຖືຮຸ້ນຂອງຕະຫຼາດຫຼັກຊັບ ໃຫ້ປະຕິບັດຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 127 ແລະ ກົດໝາຍວ່າດ້ວຍວິສາຫະກິດ.
ກໍລະນີຈໍາເປັນກອງປະຊຸມຜູ້ຖືຮຸ້ນ ສາມາດຈັດຂຶ້ນໃບຮູບແບບອອນລາຍ ຫຼື ຮູບແບບສົ່ງໜັງສືວຽນ.
ຕະຫຼາດຫຼັກຊັບ ຕ້ອງລາຍງານມະຕິກອງປະຊຸມຜູ້ຖືຮຸ້ນ ຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ຊາບ ພາຍໃນເວລາ 10 ວັນ ລັດຖະການ ນັບແຕ່ວັນສິ້ນສຸດກອງປະຊຸມຜູ້ຖືຮຸ້ນ ເປັນຕົ້ນໄປ. 
ມາດຕາ  22   (ປັບປຸງ) ສິດ ແລະ ໜ້າທີ່ຂອງກອງປະຊຸມຜູ້ຖືຮຸ້ນ
ກອງ​ປະຊຸມ​​ຜູ້​ຖື​ຮຸ້ນຂອງຕະຫຼາດຫຼັກຊັບ ​ມີ​ສິດ ​ແລະ ໜ້າທີ່ ຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 128. ນອກຈາກນັ້ນ ຍັງມີສິດ ແລະ ໜ້າທີ່ ເພີ່ມເຕີມຄື: ຮັບຮອງແຜນການ ສ້າງ, ປັບປຸງ ແລະ ພັດທະນາລະບົບ ຊອບແວ ແລະ ຮາດແວ ຕາມການສະເໜີຂອງ ສະພາບໍລິຫານ.
ມາດຕາ  23   (ປັບປຸງ) ສະພາ​ບໍລິຫານ
ໂຄງປະກອບບຸກຄະລາກອນ ແລະ ລະບອບການເຄື່ອນໄຫວຂອງ ສະພາບໍລິຫານຂອງຕະຫຼາດຫຼັກຊັບ ໃຫ້ປະຕິບັດຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 129. 
ມາດຕາ  24   (ປັບປຸງ) ເງື່ອນໄຂຂອງສະມາຊິກສະພາບໍລິຫານ 
ສະມາຊິກສະພາບໍລິຫານ ຕ້ອງມີເງື່ອນໄຂ ດັ່ງນີ້:
1. ມີວຸດ​ທິການ​ສຶກສາລະ​ດັບ​ປະລິນຍາ​ຕີ​ ຂຶ້ນ​ໄປ; 
2. ມີປະສົບ​ການ​ທາງ​ດ້ານ​ ການ​ເງິນ​-ການ​ທະນາຄານ, ທຸລະ​ກິ​ດຫຼັກ​ຊັບ, ກົດໝາຍ, ບັນຊີ, ​ກວດ​ສອບ ຫຼື ​​ບໍລິຫານ​ທຸລະ​ກິດ ຢ່າງໜ້ອຍ 3 ປີ; 
3. ​ບໍ່​ເຄີຍເປັນ ​ຜູ້​ບໍລິຫານ ຫຼື ສະມາຊິກສະພາບໍລິຫານ ໃນວິສາຫະກິດໃດໜຶ່ງ​ ທີ່​ຖືກ​ສານ​ຕັດສິນໃຫ້​ລົ້ມ​ລະລາຍ; 
4. ບໍ່ເຄີຍຖືກດຳເນີນຄະດີ ຫຼື ​ຖືກ​ສານ​ຕັດສິນ​ລົງ​ໂທດທາງອາຍາ ກ່ຽວກັບການ ລັກ​ຊັບ, ສໍ້​ໂກງ​ຊັບ, ຍັກ​ຍອກ​ຊັບ, ປອມ​ແປງ​ເອກະສານ, ຮັບ ຫຼື ໃຫ້​ສິນ​ບົນ, ສໍ້​ລາດ​ບັງ​ຫຼວງ ຫຼື ຟອກ​ເງິນ ແລະ ບໍ່ເຄີຍກະທຳຜິດ ກ່ຽວກັບທຸລະກິດດ້ານຫຼັກຊັບ ຫຼື ກະທໍາຜິດທາງດ້ານການເງິນ; 
5. ບໍ່​ເຄີຍ​ຖືກ​ປົດຕໍາແໜ່ງ ຫຼື ຖືກໄລ່ອອກ ​ຈາ​ກການ​ເປັນ​ ສະມາຊິກສະພາບໍລິຫານ ຫຼື ຜູ້​ບໍລິຫານ​ໃນ​ນິຕິບຸກຄົນ​​ ຫຼື ການຈັດ​ຕັ້ງໃດ​ໜຶ່ງ ມາກ່ອນ;
6. ບໍ່ເປັນ ສະມາຊິກສະພາບໍລິຫານ ແລະ ຄະນະອຳນວຍການຂອງບໍລິສັດອື່ນ ໃນເວລາດໍາລົງຕໍາແໜ່ງ ເປັນສະມາຊິກສະພາບໍລິຫານ;
7. ເງື່ອນໄຂອື່ນ ຕາມການກໍານົດຂອງ ຄະນະກໍາມະການຄຸ້ມຄອງຫຼັກຊັບ.
ສະມາຊິກສະພາບໍລິຫານ ປະກອບດ້ວຍ ປະທານ, ຮອງປະທານ ແລະ ກໍາມະການ ຈໍານວນໜຶ່ງ ຊຶ່ງທັງໝົດຖືກ ເລືອກຕັ້ງ ຫຼື ປົດຕໍາແໜ່ງ ໂດຍກອງປະຊຸມຜູ້ຖືຮຸ້ນ. ອາຍຸການຂອງ ສະມາຊິກສະພາບໍລິຫານ ບໍ່ໃຫ້ເກີນ 2 ປີ ແລະ ສາມາດຖືກເລືອກຕັ້ງຄືນໃໝ່ໄດ້.
ມາດຕາ  25   (ປັບປຸງ) ສິດ ແລະ ໜ້າທີ່ຂອງສະພາບໍລິຫານ  
ສະພາບໍລິຫານ ມີສິດ ແລະ ໜ້າທີ່ ຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 130. ນອກຈາກນັ້ນ ຍັງມີສິດ ແລະ ໜ້າທີ່ ເພີ່ມເຕີມ ດັ່ງນີ້:
1. ຄົ້ນຄວ້າສ້າງ ແລະ ປັບປຸງ ແຜນຍຸດທະສາດ ເພື່ອສະເໜີຕໍ່ກອງປະຊຸມຜູ້ຖືຮຸ້ນ ພິຈາລະນາຮັບຮອງ;
2. ຕິດຕາມ, ປະເມີນຜົນ ແລະ ສັງລວມລາຍງານ ການຈັດຕັ້ງປະຕິບັດ ມະຕິຂອງກອງປະຊຸມຜູ້ຖືຮຸ້ນຮັບຮອງ;
3. ເປັນໃຈກາງປະສານງານ ແລະ ຕິດຕາມກວດກາການປະຕິບັດໜ້າທີ່ຂອງຜູ້ອໍານວຍການ;
4. ລາຍງານການເຄື່ອນໄຫວ, ຊີ້ແຈງ ແລະ ໃຫ້ລາຍລະອຽດ ກ່ຽວກັບການດໍາເນີນທຸລະກິດຂອງຕະ ຫຼາດຫຼັກຊັບຕໍ່ກອງປະຊຸມຜູ້ຖືຮຸ້ນ;
5. ສ້າງກົນໄກ ແລະ ລະບົບ ບໍລິຫານຄວາມສ່ຽງ ແລະ ກວດສອບພາຍໃນ ພ້ອມທັງຕິດຕາມ ກວດກາ ແລະ ປະເມີນຜົນຄວາມສ່ຽງ ແລະ ລາຍງານຕໍ່ກອງປະຊຸມຜູ້ຖືຮຸ້ນ ເພື່ອຊາບ;
6. ຄົ້ນຄວ້າ ສະ​ມາ​ຊິກ​ສ​ະ​ພາ​ບໍ​ລິ​ຫານ ຕາມການ​ສະ​ເໜີຂອງຜູ້ຖືຮຸ້ນແຕ່ລະຝ່າຍ ເພື່ອນໍາສະເໜີຕໍ່ກອງປະຊຸມຜູ້ຖືຮຸ້ນ ພິຈາລະນາຮັບຮອງ;
7. ພິຈາລະນາ ການແຕ່ງຕັ້ງ ຫຼື ປົດຕໍາແໜ່ງຮອງຜູ້ອໍານວຍການ ຕາມການສະເໜີຂອງ ຜູ້ອໍານວຍການຂອງຕະຫຼາດຫຼັກຊັບ ບົນພື້ນຖານການເຫັນດີຂອງ ຜູ້ຖືຮຸ້ນແຕ່ລະຝ່າຍ;
8. ພິຈາລະນາ ແຜນການ ສ້າງ, ປັບປຸງ ແລະ ພັດທະນາ ລະບົບຊອບແວ, ລະບົບຮາດແວ ແລະ ປະເມີນລະບົບດັ່ງກ່າວ ປະຈຳ 6 ເດືອນຕົ້ນປີ ແລະ ປະຈໍາປີ ຈາກ ຄະນະອຳນວຍການ ເພື່ອສະເໜີຕໍ່ກອງປະຊຸມຜູ້ຖືຮຸ້ນພິຈາລະນາຮັບຮອງ ແລະ ລາຍງານ ຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ເພື່ອຊາບ;
9. ສະເໜີ ແບ່ງເງິນປັນຜົນ, ການສ້າງຄັງສໍາຮອງຕ່າງໆ ແລະ ການແບ່ງປັນເງິນກຳໄລເຂົ້າຄັງສໍາຮອງຕ່າງໆ ຕໍ່ ກອງປະຊຸມຜູ້ຖືຮຸ້ນ ພິຈາລະນາຮັບຮອງ;

10. ​ພິຈາລະນາ ການສ້າງຕັ້ງ ຫຼື ການຍຸບເລີກ ກົງຈັກການຈັດຕັ້ງຂັ້ນ ສະພາບໍລິຫານ, ຄະນະກໍາມະການຂອງສະພາບໍລິຫານ, ອໍານວຍການ ແລະ ພະແນກການ ຂອງຕະຫຼາດຫຼັກຊັບ ເພື່ອສະເໜີຕໍ່ກອງປະຊຸມຜູ້ຖືຮຸ້ນ ພິ ຈາລະນາຮັບຮອງ;
11. ພິຈາລະນາ  ການປະຕິບັດນະໂຍບາຍຍ້ອງຍໍ ແລະ/ຫຼື ປະຕິບັດມາດຕະການທາງບໍລິຫານ ຕໍ່ ສະມາ ຊິກສະພາບໍລິຫານ, ຄະນະກໍາມະການຂອງສະພາບໍລິຫານ, ຄະນະອໍານວຍການ, ຄະນະພະແນກ ແລະ ພະນັກ ງານພາຍໃນຕະຫຼາດຫຼັກຊັບ ຕາມທີ່ໄດ້ກໍານົດໄວ້ໃນ ກົດໝາຍ ແລະ ລະບຽບການທີ່ກ່ຽວຂ້ອງ ແລະ ມາດຕະການຕໍ່ຜູ້ລະເມີດລະບຽບການຂອງຕະຫຼາດຫຼັກຊັບ ຕາມການສະເໜີຂອງ ຜູ້ອຳນວຍການ ແລະ ຄະນະກໍາມະການກວດສອບ;
12. ນໍາໃຊ້ສິດ ແລະ ປະຕິບັດໜ້າທີ່ອື່ນ ຕາມທີ່ໄດ້ກໍານົດໄວ້ໃນກົດໝາຍ ແລະ ລະບຽບການທີ່ກ່ຽວ ຂ້ອງ.
ມາດຕາ  26   (ປັບປຸງ) ຄະນະ​ກຳມະການ​ຂອງສະພາ​ບໍລິຫານ
ຄະນະກໍາມະການຂອງສະພາ​ບໍລິຫານ ໃຫ້ປະຕິບັດຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 131. 
ຄະນະ​ກຳມະການຂອງສະພາ​ບໍລິຫານ ຕ້ອງ​ປະກອບ​ດ້ວຍ ຫົວໜ້າ, ຮອງຫົວໜ້າ, ກຳມະການຈໍານວນໜຶ່ງ ແລະ ຜູ້ຊ່ວຍ​ວຽກຕາມຄວາມຈຳເປັນທີ່ເປັນພະນັກງານປະຈຳຂອງຕະຫຼາດຫຼັກຊັບ. ຫົວໜ້າ, ຮອງຫົວໜ້າ ແລະ ກໍາມະການ ຖືກແຕ່ງຕັ້ງ ແລະ ປົດຕໍາແໜ່ງໂດຍ ປະທານສະພາບໍລິຫານ, ມີອາຍຸການ 2 ປີ ແລະ ສາມາດຖືກແຕ່ງຕັ້ງຄືນໃໝ່ໄດ້. 
ມາດຕາ  27   (ປັບປຸງ) ເງື່ອນ​ໄຂຂອງຄະນະ​ກຳມະການ​ກວດສອບ 
ຄະນະ​ກຳມະການ​ກວດສອບ ຕ້ອງມີ​ເງື່ອນ​ໄຂ​ ດັ່ງ​ນີ້:
1. ມີວຸດ​ທິການ​ສຶກສາລະ​ດັບ​ປະລິນຍາ​ຕີ​ ຂຶ້ນ​ໄປ; 
2. ມີຄວາມຮູ້ ແລະ ປະສົບການ​ທາງ​ດ້ານ ການກວດສອບ ຫຼື ກວດກາພາຍໃນ ຫຼື​ ການ​ເງິນ​-ການ​ທະນາຄານ, ທຸລະ​ກິ​ດຫຼັກ​ຊັບ, ກົດໝາຍ, ບັນຊີ ​ ຫຼື ​​ບໍລິຫານ​ທຸລະ​ກິດ; 
3. ​ບໍ່​ເຄີຍເປັນ​ ຜູ້​ບໍລິຫານ ຫຼື ສະມາຊິກສະພາບໍລິຫານ ໃນວິສາຫະກິດໃດໜຶ່ງ​ ທີ່​ຖືກ​ສານ​ຕັດສິນໃຫ້​ລົ້ມ​ລະລາຍ; 
4. ບໍ່ເຄີຍຖືກດຳເນີນຄະດີ ຫຼື ​ຖືກ​ສານ​ຕັດສິນ​ລົງ​ໂທດທາງອາຍາ ກ່ຽວກັບການ ລັກ​ຊັບ, ສໍ້​ໂກງ​ຊັບ, ຍັກ​ຍອກ​ຊັບ, ປອມ​ແປງ​ເອກະສານ, ຮັບ ຫຼື ໃຫ້​ສິນ​ບົນ, ສໍ້​ລາດ​ບັງ​ຫຼວງ ຫຼື ຟອກ​ເງິນ ແລະ ບໍ່ເຄີຍກະທຳຜິດ ກ່ຽວກັບທຸລະກິດດ້ານຫຼັກຊັບ ຫຼື ກະທໍາຜິດທາງດ້ານການເງິນ;  
5. ບໍ່​ເຄີຍ​ຖືກ​ປົດຕໍາແໜ່ງ ຫຼື ຖືກໄລ່ອອກ ຈາ​ກການ​ເປັນ ​ຜູ້ກວດສອບ ຫຼື ຜູ້​ກວດກາ​ພາຍ​ໃນ ແລະ ດ້ານອື່ນທີ່ກ່ຽວຂ້ອງກັບຂະແໜງ ການເງິນ-ການທະນາຄານ, ການບັນຊີ ແລະ ວຽກງານຫຼັກຊັບ;
6. ເງື່ອນໄຂອື່ນ ຕາມການກໍານົດຂອງ ຄະນະກໍາມະການຄຸ້ມຄອງຫຼັກຊັບ.
ມາດຕາ  28   (ປັບປຸງ) ສິດ ​ແລະ ໜ້າ​ທີ່​ຂອງຄະນະ​ກຳມະການ​ກວດສອບ 
ຄະນະ​ກຳມະການ​ກວດສອບ ມີ​ສິດ ​ແລະ ໜ້າ​ທີ່ ຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 132. ນອກຈາກນັ້ນ ຍັງມີສິດ ແລະ ໜ້າທີ່ ເພີ່ມເຕີມ ​ ດັ່ງ​ນີ້:
1. ສ້າງ ແລະ ປັບປຸງແຜນການກວດກາການເຄື່ອນໄຫວຂອງຕະຫຼາດຫຼັກຊັບ ເພື່ອສະເໜີຕໍ່ສະພາບໍລິ ຫານ ພິຈາລະນາຮັບຮອງ;
2. ຕິດຕາມ, ກວດກາ ແລະ ປະເມີນ ການຈັດຕັ້ງປະຕິບັດ ແຜນຍຸດທະສາດ, ແຜນການດໍາເນີນງານ, ແຜນງົບປະມານປະຈໍາປີ ແລະ ແຜນການດໍາເນີນທຸລະກິດປະຈໍາປີ;
3. ກວດກາ ເອກະສານລາຍງານການເງິນ, ການຄວບຄຸມພາຍໃນ, ການກວດສອບຂອງ ຜູ້ກວດສອບພາຍນອກ, ການປະຕິບັດຕາມ ກົດໝາຍ ແລະ ລະບຽບການທີ່ກ່ຽວຂ້ອງ ແລະ ການປະເມີນການປະຕິບັດວຽກງານຂອງຕະຫຼາດຫຼັກຊັບ; 
4. ຕີລາຄາຄຸນນະພາບຂອງບໍລິສັດກວດສອບ ແລະ ຄວາມເປັນເອກະລາດຂອງຜູ້ກວດສອບພາຍນອກ;
5. ປະສານສົມທົບກັບຄະນະກຳມະການອື່ນ;
6. ເຂົ້າຮ່ວມໃນການສ້າງແຜນການດໍາເນີນທຸລະກິດຂອງຕະຫຼາດຫຼັກຊັບ ເພື່ອຄວາມສະດວກໃນການຕິດຕາມ ກວດກາ;

7. ປະສານງານ, ສະໜອງຂໍ້ມູນ, ໃຫ້ການຮ່ວມມື ແລະ ຊີ້ແຈງບັນຫາ ຕໍ່ກັບ ບໍລິສັດກວດສອບ, ຄະນະກໍາມະການຄຸ້ມຄອງຄວາມສ່ຽງ, ຄະນະກຳມະການອື່ນ, ສະພາບໍລິຫານ, ສຳນັກງານຄະນະກຳມະການຄຸ້ມຄອງຫຼັກຊັບ ແລະ ພາກສ່ວນອື່ນທີ່ກ່ຽວຂ້ອງອື່ນ;

8. ຮັບຜິດຊອບຕໍ່ຜົນເສຍຫາຍເກີດຂຶ້ນຈາກການນໍາໃຊ້ສິດ ແລະ ປະຕິບັດໜ້າທີ່ຂອງຕົນ;
9. ລາຍງານທຸກການເຄື່ອນໄຫວວຽກຂອງຕົນຕໍ່ສະພາບໍລິຫານ;
10. ລາຍງານ ແຜນການກວດກາ ແລະ ຜົນການກວດກາການດໍາເນີນທຸລະກິດຂອງຕະຫຼາດຫຼັກຊັບ ຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ;
11. ນໍາໃຊ້ສິດ ແລະ ປະຕິບັດໜ້າທີ່ອື່ນ ຕາມການກໍານົດຂອງ ຄະນະກໍາມະການຄຸ້ມຄອງຫຼັກຊັບ.
ມາດຕາ  29   (ໃໝ່) ເງື່ອນໄຂຂອງຄະນະກໍາມະການຄຸ້ມຄອງຄວາມສ່ຽງ 
ຄະນະ​ກຳມະການ​ຄຸ້ມຄອງຄວາມສ່ຽງ ຕ້ອງມີ​ເງື່ອນ​ໄຂ ດັ່ງ​ນີ້:
1. ມີວຸດທິການສຶກສາລະດັບປະລິນຍາຕີ ຂຶ້ນໄປ; 

2. ມີຄວາມຮູ້ ແລະ ປະສົບການທາງດ້ານ ການກວດສອບ ຫຼື ກວດກາພາຍໃນ ຫຼື ການເງິນ-ການທະນາຄານ, ທຸລະກິດຫຼັກຊັບ, ກົດໝາຍ, ບັນຊີ  ຫຼື ບໍລິຫານທຸລະກິດ ແລະ ການບໍລິຫານຄວາມສ່ຽງ ຢ່າງໜ້ອຍ 3 ປີ; 

3. ບໍ່ເຄີຍເປັນ ຜູ້ບໍລິຫານ ຫຼື ສະມາຊິກສະພາບໍລິຫານ ໃນວິສາຫະກິດໃດໜຶ່ງ ທີ່ຖືກສານຕັດສິນໃຫ້ລົ້ມລະລາຍ; 

4. ບໍ່ເຄີຍຖືກດຳເນີນຄະດີ ຫຼື ຖືກສານຕັດສິນລົງໂທດທາງອາຍາ ກ່ຽວກັບການ ລັກຊັບ, ສໍ້ໂກງຊັບ, ຍັກຍອກຊັບ, ປອມແປງເອກະສານ, ຮັບ ຫຼື ໃຫ້ສິນບົນ, ສໍ້ລາດບັງຫຼວງ ຫຼື ຟອກເງິນ ແລະ ບໍ່ເຄີຍກະທຳຜິດ ກ່ຽວກັບທຸລະກິດດ້ານຫຼັກຊັບ ຫຼື ກະທໍາຜິດທາງດ້ານການເງິນ;  

5. ບໍ່ເຄີຍຖືກປົດຕໍາແໜ່ງ ຫຼື ຖືກໄລ່ອອກ ຈາກການເປັນຜູ້ກວດສອບ, ຜູ້ປະເມີນຄວາມສ່ຽງ ຫຼື ຜູ້ກວດກາພາຍໃນ ແລະ ດ້ານອື່ນທີ່ກ່ຽວຂ້ອງກັບຂະແໜງ ການເງິນ-ການທະນາຄານ, ການບັນຊີ ແລະ ວຽກງານຫຼັກຊັບ;
6. ເງື່ອນໄຂອື່ນ ຕາມການກໍານົດຂອງ ຄະນະກໍາມະການຄຸ້ມຄອງຫຼັກຊັບ.
ມາດຕາ  30   (ໃໝ່) ສິດ ແລະ ໜ້າທີ່ຂອງຄະນະກໍາມະການຄຸ້ມຄອງຄວາມສ່ຽງ 
ຄະນະ​ກຳມະການ​ຄຸ້ມຄອງຄວາມສ່ຽງ ມີ​ສິດ ​ແລະ ໜ້າ​ທີ່ ຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 133. ນອກຈາກນັ້ນ ຍັງມີສິດ ແລະ ໜ້າທີ່ ເພີ່ມເຕີມ ​ ດັ່ງ​ນີ້:
1. ສ້າງ ແລະ ປັບປຸງ ແຜນການບໍລິຫານຄວາມສ່ຽງໃນການດໍາເນີນທຸລະກິດຂອງຕະຫຼາດຫຼັກຊັບ ເພື່ອສະເໜີຕໍ່ສະພາບໍລິຫານ ພິຈາລະນາຮັບຮອງ;

2. ຕິດຕາມ, ກວດກາ  ແລະ ປະເມີນ ການຈັດຕັ້ງປະຕິບັດການບໍລິຫານຄວາມສ່ຽງຕາມ ແຜນຍຸດທະສາດ, ແຜນການດໍາເນີນງານ, ແຜນງົບ ປະມານປະຈໍາປີ ແລະ ແຜນການດໍາເນີນທຸລະກິດປະຈໍາປີ;

3. ສ້າງແຜນການປັບປຸງ, ແກ້ໄຂ ແລະ ຕິດຕາມ ຜົນຂອງການແກ້ໄຂບັນຫາຄວາມສ່ຽງ ເພື່ອລາຍງານ ຕໍ່ ສະພາບໍລິຫານ;
4. ເຂົ້າຮ່ວມໃນວຽກງານກວດກາ  ແລະ  ປະເມີນ ກ່ຽວກັບບັນດາແຜນການລົງທຶນໃນກິດຈະການ ຫຼື ໂຄງການໃດໜຶ່ງຂອງ ຕະຫຼາດຫຼັກຊັບ;

5. ປະສານ ສົມທົບກັບຄະນະກຳມະການອື່ນ;

6. ເຂົ້າຮ່ວມໃນການສ້າງແຜນການດໍາເນີນທຸລະກິດຂອງຕະຫຼາດຫຼັກຊັບ ເພື່ອຕິດຕາມ ແລະ ປະເມີນຄວາມສ່ຽງ;

7. ປະສານງານ, ສະໜອງຂໍ້ມູນ, ໃຫ້ການຮ່ວມມື ແລະ ຊີ້ແຈງບັນຫາ ຕໍ່ ບໍລິສັດກວດສອບ, ຄະນະກໍາມະການກວດສອບ, ຄະນະກຳມະການອື່ນ, ສະພາບໍລິຫານ, ສຳນັກງານຄະນະກຳມະການຄຸ້ມຄອງຫຼັກຊັບ ແລະ ພາກສ່ວນອື່ນທີ່ກ່ຽວຂ້ອງ;

8. ຮັບຜິດຊອບຕໍ່ຜົນເສຍຫາຍເກີດຂຶ້ນຈາກການນໍາໃຊ້ສິດ ແລະ ປະຕິບັດໜ້າທີ່ຂອງຕົນ;
9. ລາຍງານທຸກການເຄື່ອນໄຫວວຽກຂອງຕົນຕໍ່ສະພາບໍລິຫານ;

10. ລາຍງານ ແຜນການ ແລະ ຜົນການປະເມີນຄວາມສ່ຽງ ຈາກການດໍາເນີນທຸລະກິດຂອງຕະຫຼາດຫຼັກຊັບ ຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ;

11. ນໍາໃຊ້ສິດ ແລະ ປະຕິບັດໜ້າທີ່ອື່ນ ຕາມການກໍານົດຂອງ ຄະນະກໍາມະການຄຸ້ມຄອງຫຼັກຊັບ.
ມາດຕາ  31   (ປັບປຸງ) ຄະນະອໍານວຍການ 
ຄະນະ​ອຳນວຍການຂອງຕະຫຼາດຫຼັກຊັບ ໃຫ້ປະຕິບັດຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 134. 
ມາດຕາ  32   (ປັບປຸງ) ເງື່ອນ​ໄຂຂອງຄະນະ​ອຳນວຍການ​ 
ເງື່ອນໄຂຂອງຄະນະອຳນວຍການ ຕ້ອງປະຕິບັດກົດໝາຍວິສາຫະກິດ. ນອກຈາກນັ້ນ ຕ້ອງມີ​ເງື່ອນ​ໄຂເພີ່ມເຕີມ ດັ່ງ​ນີ້:
1. ມີວຸດ​ທິການ​ສຶກສາລະ​ດັບ​ປະລິນຍາ​ຕີ​ ຂຶ້ນ​ໄປ;
2. ມີປະສົບ​ການ​ທາງ​ດ້ານ​ ການ​ເງິນ​-ການ​ທະນາຄານ, ທຸລະ​ກິ​ດຫຼັກ​ຊັບ, ບໍລິຫານຄວາມສ່ຽງ, ກົດ ໝາຍ, ບັນຊີ, ​ກວດ​ສອບ ຫຼື ​​ບໍລິຫານ​ທຸລະ​ກິດ ຢ່າງໜ້ອຍ 3 ປີ; 
3. ບໍ່​ເຄີຍເປັນ ​ຜູ້​ບໍລິຫານ ຫຼື ສະມາຊິກສະພາບໍລິຫານ ໃນວິສາຫະກິດໃດໜຶ່ງ​ ທີ່​ຖືກ​ສານ​ຕັດສິນໃຫ້​ລົ້ມ​ລະລາຍ; 
4. ບໍ່ເຄີຍຖືກດຳເນີນຄະດີ ຫຼື ​ຖືກ​ສານ​ຕັດສິນ​ລົງ​ໂທດທາງອາຍາ ກ່ຽວກັບການ ປອມ​ແປງ​ເອກະສານ, ຮັບ ຫຼື ໃຫ້​ສິນ​ບົນ, ສໍ້​ລາດ​ບັງ​ຫຼວງ ຫຼື ຟອກ​ເງິນ ແລະ ບໍ່ເຄີຍກະທຳຜິດ ກ່ຽວກັບທຸລະກິດດ້ານຫຼັກຊັບ ຫຼື ກະທໍາຜິດທາງດ້ານການເງິນ; 
5. ບໍ່ເປັນ ປະທານ, ຮອງປະທານ, ສະມາຊິກສະພາບໍລິຫານ ຫຼື ຜູ້ບໍລິຫານຂອງນິຕິບຸກຄົນ​​ ຫຼື ການຈັດ​ຕັ້ງໃດ​ໜຶ່ງ ເວັ້ນເສຍແຕ່ ໄດ້ຮັບການຕົກລົງເຫັນດີຈາກ ກອງປະຊຸມຜູ້ຖືຮຸ້ນ;
6. ບໍ່​ເຄີຍ​ຖືກ​ປົດຕໍາແໜ່ງ ຫຼື ຖືກໄລ່ອອກ ຈາກການເປັນຜູ້ບໍລິຫານ​ຂອງນິຕິບຸກຄົນ​​ ຫຼື ການຈັດ​ຕັ້ງໃດ​ໜຶ່ງ;
7. ເງື່ອນໄຂອື່ນ ຕາມການກໍານົດຂອງ ຄະນະກໍາມະການຄຸ້ມຄອງຫຼັກຊັບ.
ມາດຕາ  33   (ປັບປຸງ) ສິດ ແລະ ໜ້າທີ່ຂອງຜູ້ອຳນວຍການ
 ຜູ້​ອຳນວຍການຂອງ ຕະຫຼາດ​ຫຼັກ​ຊັບ ມີສິດ ແລະ ໜ້າທີ່ ຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ (ສະບັບປັບປຸງ) ມາດຕາ 135. ນອກຈາກນັ້ນ ຍັງມີສິດ ແລະ ໜ້າທີ່ ເພີ່ມເຕີມ ດັ່ງ​ນີ້:
1. ຄົ້ນຄວ້າສ້າງ ແລະ ປັບປຸງ ແຜນຍຸດທະສາດ ເພື່ອສະເໜີຕໍ່ ສະພາບໍລິຫານ ພິຈາລະນາ ແລະ ລາຍງານ ຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ເພື່ອຊາບ;

2. ຕິດຕາມ, ປະເມີນຜົນ ແລະ ສັງລວມລາຍງານ ການຈັດຕັ້ງປະຕິບັດມະຕິຂອງກອງປະຊຸມຜູ້ຖືຮຸ້ນ ແລະ ມະຕິກອງປະຊຸມສະພາບໍລິຫານ;

3. ລາຍງານການເຄື່ອນໄຫວ, ຊີ້ແຈງ ແລະ ໃຫ້ລາຍລະອຽດ ກ່ຽວກັບການດໍາເນີນທຸລະກິດຂອງຕະ ຫຼາດຫຼັກຊັບ ຕໍ່ ຄະນະກຳມະການຂອງສະພາບໍລິຫານ, ສະພາບໍລິຫານ, ຄະນະກວດກາຂອງສໍານັກງານຄະນະກໍາມະການຄຸ້ມຄອງຫຼັກຊັບ ແລະ ອົງການອື່ນທີ່ມີສິດອໍານາດກ່ຽວຂ້ອງ; 
4. ຄົ້ນຄວ້າສ້າງ ກົນໄກ, ລະບຽບການ ແລະ ລະບົບ ການບໍລິຫານຄວາມສ່ຽງ ແລະ ກວດສອບພາຍໃນ ເພື່ອສະເໜີຕໍ່ ສະພາບໍລິຫານ ພິຈາລະນາຮັບຮອງ;

5. ຄົ້ນຄວ້າ ແລະ ສະເໜີ ເປົ້າໝາຍຂອງ​ຜູ້​ທີ່​ຈະ​ມາເປັນ ຮອງຜູ້ອໍານວຍການ ບົນ​ພື້ນ​ຖານ​ການເຫັນດີ ຂອງຜູ້ຖືຮຸ້ນແຕ່ລະຝ່າຍ ເພື່ອສະເໜີຕໍ່ ສະພາບໍລິຫານ ພິຈາລະນາຕົກລົງເຫັນດີ ກ່ອນດໍາເນີນການ ແຕ່ງ​ຕັ້ງ ຫຼື ປົດ​ຕຳ​ແໜ່ງ;
6. ຄົ້ນຄວ້າ ແຜນການສ້າງ ປັບປຸງ ແລະ ພັດທະນາ ລະບົບຊອບແວ, ລະບົບຮາດແວ ແລະ ປະເມີນລະບົບດັ່ງກ່າວ ປະຈຳ 6 ເດືອນຕົ້ນປີ ແລະ ປະຈໍາປີ ເພື່ອສະເໜີຕໍ່ສະພາບໍລິຫານ ພິຈາລະນາ;

7. ຄົ້ນຄວ້າ ກ່ຽວກັບ ການແບ່ງເງິນປັນຜົນ, ການສ້າງຄັງຕ່າງໆ ແລະ ການແບ່ງປັນເງິນກຳໄລເຂົ້າຄັງຕ່າງໆ ເພື່ອສະເໜີຕໍ່ສະພາບໍລິຫານ ພິຈາລະນາ;
8. ຄົ້ນຄວ້າ ແລະ ສະເໜີ ການສ້າງຕັ້ງ ຫຼື ການຍຸບເລີກ ກົງຈັກການຈັດຕັ້ງຂັ້ນ ພະແນກ, ອໍານວຍການ ແລະ ສະພາບໍລິຫານຂອງຕະຫຼາດຫຼັກຊັບ ບົນພື້ນຖານການເຫັນດີຂອງຜູ້ຖືຮຸ້ນແຕ່ລະຝ່າຍ ເພື່ອສະເໜີຕໍ່ ສະພາບໍລິຫານ ພິຈາລະນາຕົກລົງເຫັນດີ; 
9. ລາຍງານຜົນການກວດກາຂອງ ສໍານັກງານຄະນະກຳມະການຄຸ້ມຄອງຫຼັກຊັບ ຕໍ່ ສະພາບໍລິຫານ ເພື່ອຊາບ ແລະ ພິຈາລະນາ;
10. ເປັນ​ຕົວ​ແທນ​ຂອງຕະຫຼາດຫຼັກຊັບໃນການລົງ​ລາຍ​ເຊັນໃນ ສັນຍາ, ບົດບັນທຶກຄວາມເຂົ້າໃຈ ແລະ ເອກະສານ​ທາງ​ການ​ຂອງ​ຕະຫຼາດຫຼັກ​ຊັບ;
11. ປະສານງານ, ສະໜອງຂໍ້ມູນ, ໃຫ້ການຮ່ວມມື ແລະ ຊີ້ແຈງບັນຫາ ຕໍ່ກັບ ບໍລິສັດກວດສອບ, ຄະ ນະກໍາມະການກວດສອບ, ຄະນະກຳມະການອື່ນ, ສະພາບໍລິຫານ, ສຳນັກງານຄະນະກຳມະການຄຸ້ມຄອງຫຼັກຊັບ ແລະ ພາກສ່ວນອື່ນທີ່ກ່ຽວຂ້ອງອື່ນ;
12. ລາຍງານສະພາບການດໍາເນີນທຸລະກິດຂອງຕະຫຼາດຫຼັກຊັບ ທີ່ບໍ່ສອດຄ່ອງກັບ ກົດໝາຍ ແລະ ລະ ບຽບການ ທີ່ກ່ຽວຂ້ອງໃນຂົງເຂດວຽກງານຫຼັກຊັບຕໍ່ ສະພາບໍລິຫານ ເພື່ອລາຍງານຕໍ່ ຜູ້ຖືຮຸ້ນ ແລະ ລາຍງານ ຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ ເພື່ອຊາບ; 
13. ຄົ້ນຄວ້າ ກ່ຽວກັບການກໍານົດ ເບ້ຍປະຊຸມຂອງສະພາບໍລິຫານ, ເງິນເດືອນ, ເງິນບໍາເນັດ ແລະ ນະໂຍບາຍຕ່າງໆ ສໍາລັບ ສະມາຊິກສະພາບໍລິຫານ, ຄະນະອໍານວຍການ, ຄະນະພະແນກ, ພະນັກງານວິຊາການ ແລະ ພະນັກງານສັນຍາຈ້າງ ພາຍໃນຕະຫຼາດຫຼັກຊັບ ເພື່ອສະເໜີຕໍ່ສະພາບໍລິຫານ ພິຈາລະນາ;
14. ຄົ້ນຄວ້າ ​ນະ​ໂຍບາຍ​ຍ້ອງຍໍ ແລະ/ຫຼື ​ມາດຕະການທາງບໍລິຫານ ຕໍ່ ສະມາຊິກສະພາບໍລິຫານ, ຄະນະອໍານວຍການ, ຄະນະພະແນກ, ພະນັກງານວິຊາການ ແລະ ພະນັກງານສັນຍາຈ້າງພາຍໃນ ຂອງຕະຫຼາດຫຼັກຊັບ ຕາມການກຳນົດຂອງກົດໝາຍ ແລະ ລະບຽບການກ່ຽວຂ້ອງ ເພື່ອສະເໜີຕໍ່ສະພາບໍລິຫານ ພິຈາລະນາ ພ້ອມທັງປະຕິບັດ ນະໂຍບາຍຍ້ອງຍໍ ແລະ/ຫຼື ມາດຕະການຕໍ່ຜູ້ລະເມີດ ຕາມການຕົກລົງເຫັນດີຂອງ ສະພາບໍລິຫານ;
15. ຮັບຜິດຊອບຕໍ່ຜົນເສຍຫາຍເກີດຂຶ້ນ ອັນເນື່ອງມາຈາກຄວາມຜິດພາດຂອງຕົນ;
16. ນໍາໃຊ້ສິດ ແລະ ປະຕິບັດໜ້າທີ່ອື່ນ ຕາມທີ່ໄດ້ກໍານົດໄວ້ໃນກົດໝາຍ ແລະ ລະບຽບການທີ່ກ່ຽວ ຂ້ອງ.
ມາດຕາ  34   (ໃໝ່) ສິດ ແລະ ໜ້າທີ່ຂອງຮອງຜູ້ອໍານວຍການ
ຮອງຜູ້ອຳນວຍການຂອງຕະຫຼາດຫຼັກຊັບ ມີສິດ ແລະ ໜ້າທີ່ ຕາມການມອບໝາຍຂອງ ຜູ້ອຳນວຍການ ແລະ ນໍາໃຊ້ສິດ ແລະ ປະຕິບັດໜ້າທີ່ອື່ນ ຕາມທີ່ໄດ້ກຳນົດ​ໄວ້ໃນ ກົດໝາຍ ແລະ ລະບຽບການທີ່ກ່ຽວຂ້ອງ.
ມາດຕາ  35   (ປັບປຸງ) ພະແນກການຂອງຕະຫຼາດຫຼັກຊັບ
ຕະຫຼາດຫຼັກຊັບ ປະກອບດ້ວຍ ບັນດາພະແນກການ ດັ່ງນີ້: 
1. ພະແນກຫ້ອງການ ແລະ ບໍລິຫານ;
2. ພະແນກດໍາເນີນການ ແລະ ຄຸ້ມຄອງຕິດຕາມຕະຫຼາດ;
3. ພະແນກຈົດທະບຽນ ແລະ ເປີດເຜີຍຂໍ້ມູນ;
4. ພະແນກໄລ່ລຽງທຸລະກໍາ ແລະ ຮັບຝາກຫຼັກຊັບ;
5. ພະແນກຂໍ້ມູນຂ່າວສານ ແລະ ເຕັກໂນໂລຊີ;
6. ພະແນກການອື່ນທີ່ເຫັນວ່າຈຳເປັນ. 
ມາດຕາ  36   ສິດ ແລະ ໜ້າທີ່ຂອງບັນດາພະແນກ 
ບັນດາພະ​ແນ​ກຂອງຕະຫຼາດ​ຫຼັກ​ຊັບ ມີ​ສິດ ​ແລະ ໜ້າ​ທີ່ ຕາມ​ທີ່​ໄດ້​ກຳນົດ​ໄວ້​ໃນ​ລະບຽບການສະເພາະຂອງ​ຕະຫຼາດ​ຫຼັກ​ຊັບ.

ການໂຈະ, ການຄວບ, ການຍຸບເລີກ ແລະ ການຊໍາລະສະສາງ 
ມາດຕາ  37   (ປັບປຸງ) ການໂຈະ​ການດໍາເນີນທຸລະກິດຂອງຕະຫຼາດຫຼັກຊັບ 
ຕະຫຼາດຫຼັກຊັບ ຈະຖືກໂຈະການດໍາເນີນທຸລະກິດ ສ່ວນໃດສ່ວນໜຶ່ງ ຫຼື ທັງໝົດ ໃນກໍລະນີໃດໜຶ່ງ ດັ່ງນີ້:
1. ໄດ້ຮັບການອະນຸຍາດໃຫ້ດໍາເນີນທຸລະກິດ ບົນພື້ນຖານການສະໜອງຂໍ້ມູນທີ່ບໍ່ຖືກຕ້ອງ;
2.  ປະຕິບັດເກີນ ຫຼື ບໍ່ປະຕິບັດ ສິດ ແລະ ໜ້າທີ່ຂອງຕົນ ຕາມທີ່ໄດ້ກໍານົດໄວ້ໃນ ກົດໝາຍ ແລະ ລະ ບຽບການທີ່ກ່ຽວຂ້ອງ;
3. ມີຄໍາສັ່ງຈາກອົງການທີ່ມີສິດອໍານາດກ່ຽວຂ້ອງໃຫ້ໂຈະການດໍາເນີນທຸລະກິດຂອງຕະຫຼາດຫຼັກຊັບ;
4. ກໍລະນີອື່ນ ຕາມການກໍານົດຂອງ ຄະນະກໍາມະການຄຸ້ມຄອງຫຼັກຊັບ.
ພາຍຫຼັງຖືກສັ່ງໂຈະການດໍາເນີນທຸລະກິດແລ້ວ ຕະຫຼາດຫຼັກຊັບ ຕ້ອງປັບປຸງແກ້ໄຂຕາມກໍານົດເວລາທີ່ ຄະ ນະກໍາມະການຄຸ້ມຄອງຫຼັກຊັບ ໄດ້ກໍານົດໄວ້.
ມາດຕາ  38   (ໃໝ່) ການຖອນໃບອະນຸຍາດດໍາເນີນທຸລະກິດຂອງຕະຫຼາດຫຼັກຊັບ 
ຕະຫຼາດຫຼັກຊັບ ຈະຖືກຖອນໃບອະນຸຍາດດໍາເນີນທຸລະກິດ ໃນກໍລະນີໃດໜຶ່ງ ຫຼື ທັງໝົດ ດັ່ງນີ້:
1. ຕາມການຮ້ອງຂໍຂອງຕະຫຼາດຫຼັກຊັບ ໂດຍມີມະຕິຂອງກອງປະຊຸມຜູ້ຖືຮຸ້ນ;
2. ໄດ້ຮັບການອະນຸຍາດໃຫ້ດໍາເນີນທຸລະກິດ ບົນພື້ນຖານການສະໜອງຂໍ້ມູນທີ່ບໍ່ຖືກຕ້ອງ ທີ່ສ້າງຜົນເສຍຫາຍຮ້າຍແຮງຕໍ່ກັບ ຄວາມໝັ້ນຄົງຂອງຕະຫຼາດຫຼັກຊັບ ແລະ ລະບົບຕະຫຼາດທຶນ;
3. ບໍ່ແກ້ໄຂບັນຫາຕາມສາເຫດຂອງການໂຈະການດໍາເນີນທຸລະກິດ;
4. ລະເມີດຂໍ້ຫ້າມຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍຫຼັກຊັບ;
5. ລະເມີດກົດໝາຍທີ່ສົ່ງຜົນສະທ້ອນຮ້າຍແຮງຕໍ່ ລະບົບຕະຫຼາດທຶນ ຕາມການພິຈາລະນາຂອງ ຄະ ນະກໍາມະການຄຸ້ມຄອງຫຼັກຊັບ;
6. ມີຄໍາຕັດສິນ ຫຼື ຄໍາພິພາກສາ ຂອງສານປະຊາຊົນທີ່ໃຊ້ໄດ້ຢ່າງເດັດຂາດໃຫ້ ຕະຫຼາດຫຼັກຊັບ ລົ້ມລະລາຍ.
ພາຍຫຼັງທີ່ຖືກຖອນໃບອະນຸຍາດດໍາເນີນທຸລະກິດແລ້ວ ຄະນະກໍາມະການຄຸ້ມຄອງຫຼັກຊັບ ຕ້ອງໄດ້ສະ   ເໜີໃຫ້ພາກສ່ວນທີ່ກ່ຽວຂ້ອງ ຍຸບເລີກຕະຫຼາດຫຼັກຊັບ ແລະ ປະກາດໃຫ້ມວນຊົນຊາບຢ່າງກວ້າງຂວາງ ໂດຍຜ່ານພາຫະນະສື່ມວນຊົນ ເປັນເວລາ 7 ວັນ ຢ່າງຕໍ່ເນື່ອງ ນັບແຕ່ວັນໄດ້ຖືກຖອນໃບອະນຸຍາດດໍາເນີນທຸລະກິດ ຫຼື ຍຸບເລີກຕະຫຼາດຫຼັກຊັບ ເປັນຕົ້ນໄປ.
ມາດຕາ  39   (ປັບປຸງ) ການຄວບ ແລະ ການຍຸບເລີກ ຕະຫຼາດຫຼັກຊັບ 
ການຄວບ ແລະ ການຍຸບເລີກ ຕະຫຼາດຫຼັກຊັບ ໃຫ້ປະຕິບັດຕາມທີ່ໄດ້ກໍານົດໄວ້ໃນ ກົດໝາຍວ່າດ້ວຍວິສາຫະກິດ.
ການຄວບ ແລະ ການຍຸບເລີກ ຕະຫຼາດຫຼັກຊັບ ຕ້ອງ​ໄດ້​ຮັບ​ອະນຸຍາດ​ຈາກ ຄະນະກໍາມະການຄຸ້ມຄອງຫຼັກຊັບ ບົນພື້ນຖານການຕົກລົງເຫັນດີຂອງ ລັດຖະບານ.
ມາດຕາ  40   (ປັບປຸງ) ການຊໍາລະສະສາງ  
ການຊໍາລະສະສາງ ຂອງຕະຫຼາດຫຼັກຊັບ ໃຫ້ປະຕິບັດຕາມ ກົດໝາຍວ່າດ້ວຍວິສາຫະກິດ ແລະ ກົດໝາຍອື່ນທີ່ກ່ຽວຂ້ອງ.

ນະ​ໂຍບາຍ​ຕໍ່ຜູ້​ມີ​ຜົນງານ ​ແລະ ມາດ​ຕະການ​ຕໍ່ຜູ້ລະ​ເມີດ
ມາດຕາ  41   ນະ​ໂຍບາຍ​ຕໍ່​ຜູ້ມີ​ຜົນງານ
ຕະຫຼາດຫຼັກຊັບ ແລະ ພາກສ່ວນອື່ນທີ່ກ່ຽວຂ້ອງ ກັບການດໍາເນີນທຸລະກິດຂອງຕະຫຼາດຫຼັກຊັບ ທີ່ມີຜົນ ງານດີເດັ່ນໃນການຈັດ​ຕັ້ງ​ປະຕິບັດ ຂໍ້ຕົກລົງສະບັບ​ນີ້ ຈະ​ໄດ້​ຮັບ​ການ​ຍ້ອງຍໍຕາມຄວາມເໝາະສົມ ​ຫຼື ນະ​ໂຍບາຍອື່ນ ຕາມ​ທີ່ໄດ້ກໍານົດໄວ້ໃນລະບຽບ​ການສະເພາະ.
ມາດຕາ  42   (ປັບປຸງ) ມາດຕະການຕໍ່ຜູ້ລະເມີດ
ຕະຫຼາດຫຼັກຊັບ ແລະ ພາກສ່ວນອື່ນທີ່ກ່ຽວຂ້ອງ ກັບການດໍາເນີນທຸລະກິດຂອງຕະຫຼາດຫຼັກຊັບ ທີ່​ລະ​ເມີດຂໍ້ຕົກລົງສະບັບ​ນີ້ ຈະ​ຖືກ​ປະຕິບັດ​ມາດ​ຕະການ ສຶກສາອົບຮົມ ຫຼື ກ່າວເຕືອນ, ປັບໃໝ ແລະ ມາດຕະການເພີ່ມເຕີມ ດັ່ງນີ້: 
ມາດຕະການ ສຶກສາອົບຮົມ ຫຼື ກ່າວເຕືອນ ແມ່ນໃນກໍລະນີທີ່ມີພຶດຕິກໍາ ຫຼື ການລະເມີດໃນລັກສະນະ ໃດໜຶ່ງ ຫຼື ທັງໝົດ ດັ່ງລຸ່ມນີ້:
1. ​ເປັນການ​ລະ​​ເມີ​ດ​ຄັ້ງ​ທໍາ​ອິດ ທີ່​ມີ​ລັກ​ສະ​ນະ​ເບົາ ເປັນຕົ້ນ ການລາຍງານ ແລະ ການເປີດເຜີຍຂໍ້ມູນ ລ່າຊ້າ, ບໍ່ຖືກຕ້ອງ, ບໍ່ຄົບຖ້ວນ, ບໍ່ໃຫ້ການຮ່ວມມືກັບພາກສ່ວນກ່ຽວຂ້ອງ, ບໍ່ສະໜອງຂໍ້ມູນ ແລະ ເອກະສານ ຕາມການຮຽກຮ້ອງຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ຫຼື ພາກສ່ວນອື່ນທີ່ກ່ຽວຂ້ອງ ແລະ ກໍລະນີອື່ນທີ່ການລະເມີດສ້າງຄວາມເສຍຫາຍບໍ່ເກີນ 1.000.000 ກີບ; 
2. ຜູ້ລະເມີດ ຮັບ​ຮູ້ ແລະ ເຂົ້າ​ໃຈ​ຕໍ່​ການ​ລະ​ເມີດ ພ້ອມທັງສະ​ໝັກ​ໃຈ​ແຈ້ງ ຫຼື ລາຍ​ງານ​ການ​ລະ​ເມີດ​ດັ່ງ​ກ່າວ ຕໍ່ ສໍາ​ນັກ​ງານຄະ​ນະ​ກໍາ​ມະ​ການ​ຄຸ້ມ​ຄອງຫຼັກ​ຊັບ;

3. ຜູ້ລະເມີດໄດ້ໃຫ້​ການ​ຮ່ວ​ມ​ມື ຕໍ່​ ​ສໍາ​ນັກ​ງານຄະ​ນະ​ກໍາ​ມະ​ການ​ຄຸ້ມ​ຄອງຫຼັກ​ຊັບ ກ່ຽວກັບການລະເມີດຂອງຕົນ;

4. ຜູ້ລະເມີດມີ​ເຈດ​ຕະ​ນາ​ໃນ​ການແກ້​ໄຂ ແລະ ສະກັດກັ້ນ ​ຕໍ່​ກັບການລະເມີດຂອງຕົນ ເພື່ອບໍ່ໃຫ້​ຜົນ​ເສຍ​ຫາຍເກີດຂຶ້ນ;
5. ມີພຶດຕິກໍາອື່ນ ຕາມການກໍານົດຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.
ມາດຕະການປັບໃໝ ແມ່ນໃນກໍລະນີທີ່ມີພຶດຕິກໍາ ຫຼື ການລະເມີດໃນລັກສະນະ ດັ່ງລຸ່ມນີ້:
1. ເປັນການລະເມີດຄັ້ງທຳອິດ ທີ່ມີລັກສະນະຮ້າຍແຮງ ຊຶ່ງການລະເມີດສ້າງຄວາມເສຍຫາຍເກີນ 1.000.000 ກີບ ຫຼື ຖືກປະຕິບັດມາດຕະການສຶກສາອົບຮົມ ຫຼື ກ່າວເຕືອນແລ້ວ ແຕ່ຍັງສືບຕໍ່ລະເມີດ ເປັນຄັ້ງທີ2 ຈະຖືກປັບໃໝ ຈໍານວນ 2 ເທົ່າ ຂອງມູນຄ່າຄວາມເສຍຫາຍທີ່ເກີດຈາກການລະເມີດຂອງຕົນ;
2. ມີພຶດຕິກໍາອື່ນ ຕາມການກໍານົດຂອງຂອງ ສໍານັກງານຄະນະກໍາມະການຄຸ້ມຄອງຫຼັກຊັບ.
ມາດຕະການເພີ່ມເຕີມ ມີດັ່ງນີ້:
1. ໃຫ້ແກ້ໄຂການລະເມີດຂອງຕົນຄືນໃຫ້ຖືກຕ້ອງ ຕາມການກໍານົດຂອງ ກົດໝາຍ ແລະ ລະບຽບການທີ່ກ່ຽວຂ້ອງ;
2. ໂຈະການດໍາເນີນທຸລະກິດ ບາງສ່ວນ ຫຼື ທັງໝົດ ຂອງຕະຫຼາດຫຼັກຊັບ;
3. ເປີດເຜີຍ ກ່ຽວ​ກັບການລະເມີດຂໍ້ຫ້າມຕາມທີ່ໄດ້ກໍານົດໄວ້ໃນກົດໝາຍວ່າດ້ວຍຫຼັກຊັບ ສະບັບປັບ ປຸງ ລົງໃນເວັບໄຊຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ພາຍຫຼັງທີ່ ສໍານັກງານຄະນະກໍາມະການຄຸ້ມຄອງຫຼັກຊັບ ໄດ້ອອກຂໍ້ຕົກລົງປັບໃໝ.
ໝວດທີ 7
ບົດບັນຍັດ​ສຸດ​ທ້າຍ
ມາດຕາ  43   ການຈັດຕັ້ງປະຕິບັດ
ສຳນັກງານຄະນະກໍາມະການຄຸ້ມຄອງຫຼັກຊັບ, ຕະຫຼາດຫຼັກຊັບ ​ແລະ ພາກສ່ວນ​ອື່ນທີ່ກ່ຽວຂ້ອງ ກັບການດໍາເນີນທຸລະກິດຂອງຕະຫຼາດຫຼັກຊັບ ຈົ່ງ​ຮັບ​ຮູ້ ​ແລະ ຈັດ​ຕັ້ງ​ປະຕິບັດຂໍ້ຕົກລົງ​ສະບັບ​ນີ້ ຕາມ​ຂອບ​ເຂດ​ສິດ ແລະ ໜ້າ​ທີ່​ ຂອງ​ຕົນຢ່າງເຂັ້ມງວດ.
ມາດຕາ  44   (ປັບປຸງ) ຜົນ​ສັກສິດ
ຂໍ້ຕົກລົງສະບັບນີ້ ມີຜົນສັກສິດນັບແຕ່ວັນ ລົງລາຍເຊັນເປັນຕົ້ນໄປ.
ຂໍ້ຕົກລົງສະບັບນີ້ ໃຊ້ປ່ຽນແທນ ລະບຽບວ່າດ້ວຍການຄຸ້ມຄອງຕະຫຼາດຫຼັກຊັບ ສະບັບເລກທີ 019/ຄຄຊ, 27 ກໍລະກົດ 2015 (ສະເພາະບົດບັນຍັດ ກ່ຽວກັບຕະຫຼາດຫຼັກຊັບ) ເທົ່ານັ້ນ. ສໍາລັບ ບົດບັນຍັດ ກ່ຽວກັບສູນຮັບຝາກຫຼັກຊັບ ແມ່ນຍັງມີຜົນສັກສິດໃນການນໍາໃຊ້ຄືເກົ່າ.

